
Arguidu ba kazu omisidu agravadu hasoru nia kaben: hetan pena tinan 18 
prizaun  

Iha loron 04fulan Maiu 2012, Tribunál Distritál Dili, hala’o audiénsia julgamentu hodi lee leitura 
akordaun ba kazu omisidiu agravadu ne’ebé mak rejistadu ho Númeru Prosesu 209/2012/TDDIL. 
Kazu ne’e komete husi kondenadu Jose Carlos hasoru lezada Maria Carlos (matebian) ne’ebé 
mak nu’udar mos kondenadu nia kaben. Kazu refere akontese iha Suku Aisirimou, Aileu, iha 
loron 01/12/2011. 

Reprezentante juiz koletivu ne’ebé mak deriji audiénsia  julgamentu ne’e mak Dr. Antoninho 
Goncalves. Entertantu husi parte Ministériu Públiku, reprezenta husi Dr. Felismino Cardoso no 
husi parte defeza, reprezenta husi Dra. Olga Barreto husi eskritóriu Defensória Públika. 

Diretór JSMP Luis de Oliveira Sampaio haktuir katak ”JSMP konsidera katak, kazu omisidiu 
hasoru nia konjuje nu’udar aktu krime ida ne’ebé mak grave tebes, tanbá ne’e pena ne’ebé 
tribunál kondena ba autór ne’e realistiku no equilibru ho hahalok ne’ebé nia komete.  

JSMP apresia serbisu autór tribunál sira, liu-liu Ministériu Públiku ne’ebé mak ho esforsu makas 
hodi rekolla provas ne’ebé mak sufisiente hodi hametin sira nia akuzasaun no ikus mai  bele 
kovense tribunál hodi hamonu pena ne’ebé mak merese no realistiku ba kondenadu nia hahalok”.  

Bázeia ba faktus provadus ne’ebé mak haktuir husi Juiz iha leitura akordaun ne’e katak, iha loron 
1/12/2011, kondenadu ho lezada diskute malu, derepenti arguidu foti besi kanu ida hodi baku iha 
lezada nia tilun hun ne’ebé mak rezulta ran sai barak husi lezada nia inus no ibun. Depois 
akontesimentu ne’e, lezada hetan tratamentu iha Centru Saude Aileu no Hospital Nasional Guidu 
Valadares Dili, maibé liu tiha loron hitu, lezada mate. 

JSMP mos nota katak  aktu kriminál ne’ebé mak kondenadu komete, priense duni rekizitus ka 
elementu krime nian tuir artigu 139 (g) Kódigu Penál ne’ebé mak sai hanesan baze ba akuzasaun 
Ministeriu Públiku nian. 



Tanbá ne’e depois konsidera no avalia faktus no prosesu tomak,  Juiz hamonu pena tinan 18 
prizaun  ba kondenadu, maibé la kondena kondenadu atu selu indemnizasaun, nomos la kondena 
atu selu kustas judisiáriu. 

JSMP mos nota  katak depois leitura akordaun, Juiz fo konsellu ba kondenadu atu lalika komete 
tan hahalok hanesan iha futuru. 

Tuir regra lei prosesual, sei iha tempu loron 15 ba kondenadu ho nia defeza atu halo rekursu 
hasoru desizaun tribunál nian. 

Atu hetan informasaun kompletu, favor kontaktu:  
Luis de Oliveira Sampaio  
Diretór Ezekutivu JSMP  
Nó kontaktu:  3323883/7295795 
Email, luis@jsmp.minihub.org  

 

 

 


